
 KUTIPAN TUNTUTAN PENGHUTANG 
GANTI RUGI CUTI BELAJAR 
Universiti Kebangsaan Malaysia 
Kementerian Pengajian Tinggi 
 

   
  Perkara Utama 
   
    Apa yang  

diaudit? 
 • Kutipan Tuntutan Penghutang Ganti Rugi Cuti Belajar di Universiti 
Kebangsaan Malaysia (UKM). 

   
Mengapa ia  

penting 
untuk  

diaudit? 

 • Untuk menentukan sama ada kutipan tuntutan penghutang ganti 
rugi cuti belajar di UKM adalah selaras dengan Perjanjian Cuti 
Belajar, garis panduan, prosedur dan peraturan kewangan yang 
berkuat kuasa. 

   
   Apa yang 

ditemui 
Audit?  

 • Secara keseluruhannya, UKM telah melaksanakan pelan strategik 
T.E.R.A.S UKM 2021-2025 bagi meningkatkan kerjasama dengan 
universiti tersohor dan menggalakkan kakitangan akademik 
meningkatkan kepakaran dalam bidang yang telah dikenal pasti. 
Bagaimanapun, berdasarkan skop dan sampel Audit, tuntutan 
ganti rugi cuti belajar berjumlah RM1.50 juta tidak dapat dikutip 
daripada tahun 2015 hingga 2021. Kelemahan yang perlu diberi 
perhatian adalah seperti berikut: 
 
- kelewatan mengambil tindakan terhadap penghutang ganti 

rugi cuti belajar menyebabkan UKM kehilangan hasil 
berjumlah RM0.64 juta; dan 
 

- pengurangan bayaran balik hutang dan pembayaran ganti 
rugi cuti belajar secara in-kind berjumlah RM0.86 juta tidak 
dapat dikutip disebabkan kutipan tuntutan dibatasi tempoh 
Akta Had Masa 1953 [Akta 254] serta in-kind yang tidak 
dilaksanakan penghutang. 

   

Apa yang 
disyorkan 

Audit? 
 

 • Pihak Audit mengesyorkan perkara seperti berikut: 
 

- mengkaji proses dan menetapkan tempoh untuk mengambil 
tindakan terhadap penghutang serta memastikan penerima 
biasiswa berkhidmat mengikut kontrak yang ditetapkan; 

- menyediakan perjanjian baharu bagi setiap perubahan terma 
perjanjian yang diluluskan kepada penghutang; dan 

   

- peranan antara Lembaga Pengarah Universiti dan pengurusan 
UKM perlu dinyatakan dengan jelas bagi memastikan kedua-
dua pihak melaksanakan peranan masing-masing mengikut 
bidang kuasa yang telah ditetapkan. 

4. KUTIPAN TUNTUTAN PENGHUTANG GANTI 
RUGI CUTI BELAJAR 
 
Universiti Kebangsaan Malaysia 
Kementerian Pengajian Tinggi 

 
1. LATAR BELAKANG  
 
1.1. Pelan Strategik T.E.R.A.S UKM 2021-2025 bagi Prakarsa Ekosistem Penyelidikan 
menyatakan keperluan “Meningkatkan Penerbitan Berimpak Tinggi” dan “Meningkatkan 
Penyelidikan Rentas Disiplin bersama Rakan Antarabangsa”. Sehubungan itu, Universiti 
Kebangsaan Malaysia (UKM) berusaha meningkatkan hubungan kerjasama dengan 
universiti tersohor dan menggalakkan kakitangan akademik mengikuti program 
sabatikal/penyelidikan/kursus/latihan jangka pendek di dalam dan luar negara. Secara 
tidak langsung inisiatif ini dapat meningkatkan kepakaran dan ilmu kakitangan UKM dalam 
bidang yang telah dikenal pasti. 
 
1.2. Bagi tujuan tersebut, kakitangan UKM memperoleh tajaan biasiswa UKM/skim 
tajaan biasiswa Kerajaan dan agensi/syarikat swasta yang bekerjasama dengan UKM bagi 
melanjutkan pengajian di peringkat ijazah, sarjana, doktor falsafah dan sub kepakaran 
sama ada di dalam atau di luar negara. Bagi kakitangan yang memperoleh tajaan biasiswa 
UKM/skim tajaan biasiswa, pihak UKM akan membiayai perbelanjaan latihan atau 
pengajian serta membayar gaji dan elaun tertakluk kepada syarat yang terkandung dalam 
perjanjian. Bagi penajaan bersama, UKM selaku majikan bertanggungjawab dalam urusan 
pembayaran gaji/elaun semasa belajar termasuk kemudahan lain yang disediakan bagi 
keluarga pelajar. Sebaliknya, bagi urusan biasiswa seperti elaun sara hidup, elaun buku, 
perkakas, yuran pengajian dan lain-lain kemudahan yang layak akan diuruskan oleh 
penaja. 
 
1.3. Sekiranya Perjanjian Cuti Belajar tersebut gagal dipenuhi, penerima biasiswa perlu 
membayar semula jumlah perbelanjaan yang telah ditanggung oleh UKM. Penerima 
biasiswa yang mungkir atau pecah kontrak terhadap perjanjian tersebut dikategorikan 
sebagai penghutang ganti rugi cuti belajar. Berdasarkan Laporan Pengumuran 
Penghutang pada 31 Disember 2021, UKM mempunyai seramai 191 penghutang ganti 
rugi cuti belajar dengan baki hutang berjumlah RM32.8 juta. Butiran terperinci adalah 
seperti dalam Jadual 4.1. 

